
Nafarroako Ospitaleak tratamendua ematen die 662 pertsonari GIB giza immunoeskasiaren birusaren infekzioagatik

Aurten bi botika berri baimendu dituzte infekzio prozesuaren hainbat fase blokeatzeko; zentro honetako 12 gaixorengan erabiltzen dira jadanik 

Asteartea, 2008ko abuztuaren 5a.  Guztira 662 gaixok hartzen dute tratamendu aktiboa (GIB) “giza immunoeskasiaren birusa”ren infekzioagatik Nafarroako Ospitalean. Nafarroako Ospitalea da hain zuzen Foru Komunitatean gaixotasun honen tratamenduaz arduratzen den zentroa. 

Gaixo horiek hainbat botikaren nahasketa bidez medikatzen dira, bere egoeraren eta behar terapeutikoen arabera. Izan ere, infekzioaren tratamenduak sei familiatako 23 botikak osatutako sorta bat du. Hala, Nafarroako Ospitalean tratatzen diren 662 gaixotatik, 11k bi botika hartzen dute, 505ek hiru botika, 139k lau eta 7k bost botikak osatutako konbinazio baten tratamendua hartzen dute. Aurten, Osasun eta Kontsumo Ministerioak bi botika berri –Raltegravir eta Maravircoc- merkaturatzeko baimena eman du. Bi botika horiek infekzioaren fase desberdinak blokeatzen dituzte eta, 9 eta 3 gaixok hartzen dituzte, hurrenez hurren, beste botika batzuekin nahasiak. 

Nafarroako Ospitaleko zuzendari mediko Ignacio Yurrs Arrugak eta zentro horretako Gaixotasun Infekziosoen Zerbitzuko buru Julio Sola Bonetak HIESak Foru Komunitatean duen egoeraren berri eman dute gaur goizean, egun hauetan Mexiko Hirian gaixotasun honi buruz egiten ari diren Nazioarteko Biltzarraren harira. 

1985etik, izurria lehertu zen unetik (birusa 1983an identifikatu zuten), Nafarroan GIB infekzioarekin erregistratutako gaixoen kopurua 1.959koa izan da. Horietatik 807 kasuk HIES diagnostikoa izan zuten ondoren, eta pertsona horietatik, 570 zendu ziren. Hiesagatiko heriotzen kopurua izugarri jaitsi zen 1996. urtean, “Proteasaren inhibitzaileak” izeneko tratamenduei esker. Odolean dagoen karga biralaren egoera monitorizatzearekin batera, mugarri bihurtu ziren gaixotasunaren aurkako borrokan. 


 2007. urtean HIESaren tratamendurako botika gastua 4.031.000 eurokoa izan zen guztira; Nafarroako Ospitaleko botika gastu osoaren %16.


Jakina denez, GIBa agente infekzioso bat da eta hiru bidetatik transmiti daiteke: babesik gabeko sexu harremanen bitartez; odolaren bitartez, partekatzen diren zain barneko xiringen bitartez, eta ametatik seme-alabetara, haurdunaldian edo erditzean. Birusak gizakien sistema immunologikoari eraso egiten dio eta gorputzaren immunitatea bermatzen duten zelulen suntsiketa maila jakin batetik hasita, gorputza infekzio oportunisten biktima bihurtzen da eta ondorioz, HIES gaixotasuna agertzen da. Infekzioaren eta gaixotasunaren agerpenaren arteko batez besteko aldia 15 urtekoa da, kasuen %80an. 

(GIBaren infekzioaren tratamenduak lehen saiakuntza klinikoak izan zituen 1986. urtean, lehen agente antirretrobiralak aplikatu zirenean. 1996. urteak ekarri zuen benetako aldaketa, ordea, Proteasaren inhibitzaileak merkaturatu zirenean. Inhibitzaileak gehi odoleko zentimetro kubiko bakoitzeko partikula birikoen kopurutan odoleko karga biralaren neurketaren bitarteko erantzun terapeutikoa monitorizatzeko aukerarekin batera, egundoko iraultza piztu zen tratamendu antirretrobiralean eta horrek konplikazio klinikoen murrizketa errotikoa ekarri zuen, besteak beste, infekzio oportunistak eta minbizi atxikiak, eta biziraupena izugarri luzatu zen eta ondorioz, hilkortasuna murriztu.

Txanponaren ifrentzua da, gaur goizean Nafarroako Ospitaleko Gaixotasun Infekziosoen Zerbitzuko buru Sola doktoreak adierazi duen bezala, birusa erresistente bihur daitekeela eskuragarri dauden botiken kasuetan, tratamendua ez bada modu zuzenean egiten, preskribatutako dosiak, administrazio tarteak edo maiztasunak murrizten badira, edo “opor terapeutikoak” bezalako beste inguruabar batzuk gertatzen badira eta tratamendua bertan behera uzten bada. Testuinguru honetan, ondorioak oso larriak dira eta frogatu da erantzun birologiko kaskarrean eragiteaz gainera, gorputzaren defentsen berreraikitze desegokia ere eragiten duela, eta ondorioz, erikortasuna eta hilkortasuna.

Aurten, familia desberdinetako bi botika berri merkaturatu dira, Osasun eta Kontsumo Ministerioaren baimenarekin. Integrasa Raltegravir-aren (Isentress®) inhibitzilea eta CCR5 Maraviroc (Celsentri®) korrezeptorearen antagonista, beste antirretrobiralekin batera hartzen direnak eta Medikamentuen Europako Agentziak baimendu dituenak, beste botika batzuekiko erresistentzia garatu duten pertsonengan erabiltzeko.

Raltegravirrak Integrasa entzima blokeatuz jokatzen du, infektatutako zelularen nukleoan GIBaren material genetikoa sartzen duena hain zuzen. Birusa ez bada nukleora iristen ezin da ugaldu, ezta infekzioa zabaldu ere. Maravirocak (Celsentri®), berriz, zelularen azalean jokatzen du eta GIB andui batzuek zelulan sartu eta infektatzeko erabiltzen duten zelula korrezeptore bat blokeatzen du. Bi botika berri horiek aplikatu dizkiete 9 eta 3 gaixori, hurrenez hurren, Nafarroako Ospitalean.

GIB birusaren erreplikazio zikloaz eta infektatutako zelularen suntsiketaz gero eta gehiago dakitenez zientzialariek, diana terapeutiko berriak aurkitu ahal izan dituzte eta ondorioz, eraginkortasun frogatua duten bi botika familia berri merkaturatu dituzte, funtsezkoak multiporrotean dauden eta jadanik beste aukera terapeutikoak ez dituzten gaixoentzat, Sola Bonetan doktorearen iritziz.  







(( Oharra: � HYPERLINK "http://www.navarra.es" ��www.navarra.es� webguneko “Berriak” atalean prentsa ohar honi buruzko argazki bat dago.

